Ф.Яруллинның тормыш юлы һәм иҗатына багышланган әдәби музыкаль кичә
1. Язмыш синең тез астыңа китереп сукса –егылмас өчен якасына ябыш . Утларга салса -үзең аннан да көчле ян, шул вакыт аның кызуын сизмәссең. Суларга ташласа- күбек булып өскә күтәрелмә,-асылташ булып төпкә бат , ялтыравыңны күреп чумып алырлар. Тузан итеп һавага күтәрсә -яңгыр тамчыларына кушылып , җиреңә төш . Карурманнарда адаштырса –кояшка карап юл сайла . Ташлар белән бастырса- чишмәгә әверелеп , иреккә ургы. Җиргә күмсә -орлык шикелле тишелеп чык. Җилкәнеңне җилләр екса- йөрәгеңне җилкән итеп күтәр. Нинди генә очракта да җиңәргә өйрән. Көчле рухлылар гына максатларына ирешә алалар. Түземнәр генә бәхеткә лаек. Әлеге юллар Ф.Яруллинның “Җилкәннәр җилдә сынала “ әсәреннән алынган . 
2. Һәркемнең бәхетле буласы килә һәм моңа хакы бар. Ләкин тормыш без теләгәнчә генә бармый Язмыш кешеләр өчен көтелмәгән борылышлар , мәшәкатьләр , хәтта кайгы һәм бәхетсезлекләр  әзерләп куярга мөмкин. Без бүген сөйләячәк шәхес тә бәхетсезлеккә дучар булып, гомерен урын өстендә үткәрә. Шуңа карамастан без аны көчле рухлы дибез. Чөнки ул шундый хәлдә дә үзендә яшәр өчен көч тапкан , алай гына да түгел , үзенең иҗади потенциалын эшкә җигә алган.

3 .Хәзерге вакытта татар әдәбиятының танылган вәкилләренең берсе булган Фәнис Яруллин Үзенең тормыш юлын башка буындашлары кебек үк башлап җибәрә. Ул 1938 елның 9 февралендә республикабызның Баулы районы Кызылъяр авылында гади колхозчы гаиләсендә дөньяга килә. Туган ягында  белем ала. Аннары монтер буларак мөстәкыйль тормыш юлына аяк баса. Бераздан башка бик күп егетләр кебек армия сафларына алына. 

4. Анда укчы –радист һөнәрен үзләштерү белән бергә , спорт белән дә мавыгып китә. Әмма шушы мавыгуы  аның гадәти генә аккан тормышында  кискен борылыш тудыра.  20  яшьлек егет турниктан егылып , гомерлек бәлагә дучар була.  Шул егылу аркасында нык имгәнеп , Фәнис аягына басып йөри алмас хәлдә кала.  Шуннан ярым-тере хәлдә генә яшәү , бер-бер артлы операцияләр , хастаханә караватлары...  Аның яшьлеге  һәм гомере шулай кыска булыр микәнни ? Балачакта йөгереп йөргән чәчәкле болыннарын ул инде башка күрмәс микәнни ? Яшисе дә яшисе иде бит әле !

5. Ул инде хәзер көтмәгәндә өстенә таудай өелеп төшкән  бәла белән , үзенең ятакка беркетелгән  яңа халәте белән  көне-төне көрәшеп яшәргә тиеш була. Шул сәбәпле Ф.Яруллин моннан соң башка бик күпләрнең тормышыннан бик нык аерылып торган яшәү белән яши башлый. Шәфкать туташларының , әнисенең , туганнары һәм дусларының тирән кайгыртуы яшь егеткә кыенлыкларны  , авырту газапларны  җиңәргә көч , түземлелек бирә. Аңарда яшәү теләге дә үлемнән көчлерәк булып чыга. Могҗизалар белән Фәнис исән кала.

6.Бу рәвешле яшәү Фәнистән башкаларга караганда күпләгән ихтыяр көчен , рух ныклыгын сорый. Тәне авыру булса да, җаны сәламәт, йөрәге тулы хыял, күңеле тулы өмет белән Фәнис һәрвакыт белемгә, яктылыкка омтыла. әнисенең «тәнеңдә чыкмаган җаның гына бар бит, балакаем» дип өзгәләнүенә карамыйча, Казан дәүләт университетына читтән торып укырга керә
7. Аяклары , куллары хәрәкәтсез. Ләкин башы эшли , зиһене ачык. Тормышны сөю , мәхәббәт хисләре күңелдә шигырь юллары булып бөркелә. Иҗат эшчәнлеген поэзия өлкәсендә башлаган  һәм “Мин тормышны яратам” исемле беренче җыентыгы белән үк укучыларны җәлеп иткән шагыйрь Ф.Яруллин , моның белән генә канәгатьләнмичә һәм кешеләргә әйтер сүзен шигырь белән генә әйтеп бетерә алмыйча , алга таба әдәби иҗатның башка төрләрендә дә каләмен сыный. Гәрчә драматургия өлкәсендә нәтиҗәле эш алып барса да , Ф.Яруллинның прозадагы эшчәлеге аеруча мул уңыш бирә. Монда бигрәк тә хикәячелек иҗаты нәтиҗәле була.  Ф. Яруллинның күпсанлы хикәяләре вакытлы матбугат битләрендә дә , аерым җыентыклар рәвешендә дә дөнья күрәләр.

Ә бит моның өчен күпме акыл-гыйлем, тәҗрибә тупларга, тормышны танып белергә кирәк. Ни үкенеч, сау-сәламәт булып та, бу кешелек сыйфатлары күпләребездә юк. Заман үзгәрә имеш, дип хатлар язуны да, хәтта туганнар белән аралашуны да онытып барабыз түгелме соң?! Ә гәүдәсен кыймылдата, кулларына каләм тота алмаган инвалид Фәнис Яруллин 46 китап язсын әле!!!

 Иҗат өлкәсендәге киң кырлы эшчәнлеге өчен Ф.Яруллин  М.Җәлил һәм Г. Тукай исемендәге Дәүләт премияләре белән бүләкләнде , Республикабызның халык шагыйре дигән исем бирелде.

8.Бәхет һәркемгә дә җиңел бирелми. Бигрәк тә , тимер боҗра белән кыскандай кыймшана да алмый яткан Фәнис Яруллинга сәламәт кешеләр белән ярышып эшләр , өметсезлек упкынына чуммас өчен , ай-һай , нык тырышлык кирәк. Шушы кыен тапкан бәхетен кулыннан ычкындырмыйча тота белә шагыйрь. Аның әлеге көнгә кадәр язылган һәрбер әсәре үз укучысын , әдәбиятта үз урынын тапты. Сагышларны миңа язмыш бирде,
Ә моңнарым булган тумыштан.
Бәхет белән шатлыкларны гына
Гел көрәшеп алам тормыштан.
Миңа калса, бу шигъри юллар шагыйрьнең бар булмышын, тормыш кыйбласын чагылдыра сыман.
9.Ф.Яруллин иҗатында “Туган як” темасы зур урын алып тора. Бу аңлашыла да. Чөнки ул үзенә иҗат дәрте , яшәү көче биргән туган җире , туган авылы  , аның кешеләре  белән рухланып яши. Шагыйрь  үзе дә ел саен туган авылына кайта . Анда әнисенең  һәм туганнарының гына түгел , авылдашларының җылы карашыннан дәрт , яшәү көче ала. Болар исә аңа иҗатка канат куеп җибәргән кебек була. 

10. Туган ягы кирәк кешегә.

 Читтә йөргән чакта сагындырып,

Керер өчен төнлә төшенә , 

Зәңгәр таңлы , биек , аяз күкле 

Туган ягы кирәк кешегә.

Зур уңышлар яулап заманалар

Матур бәя бирсә эшеңә ,

Шатлыкларын ишеттерер өчен ,

Туган ягы кирәк кешегә.

Йөри-йөри күңле тупасланса ,

Тузан кунса яшҗлек хисенә,

Бер сафланып килер өчен тагын

Туган ягы кирәк кешегә.

11. Шагыйрь иҗатында яшәүнең мәгънәсе, гадилек һәм гаделлек , кешелеклелек , намус һәм батырлык идеяләре кызыл җеп булып сузылып ята.

12. Тик игелек мәңгелек
 Ходай безне яраткан ,

Төрле җиргә тараткан.

Акыл биргән , тел биргән ,

Иман биргән , дин биргән.

Кояш биргән , ай биргән ,
Яшәр өчен җай биргән.

Җир дигән зур табынга

Нигъмәтләрен бай биргән.

Эшләр өчен кул биргән ,

Сайлар өчен юл биргән.

Килгән кадәр кулыңнан

Яхшылыклар кыл дигән.

Исеңдә тот шуны да-

Бу дөнья фани , дигән.

Тик игелек агачы

Һичкайчан аумый дигән.

13. Ашыгыйк.

Актыккы сулышны алганда

Уфтанмас өчен җан ачынып-

Кулларда егәрлек барында

Яхшылык эшләргә ашыгыйк.

Күтәрик егылган гөлләрне,
Матурлык калмасын басылып.

Холкыбыз бик сабыр булса да,

Яхшылык эшләргә ашыгыйк.

Булмасын нәфсебез безгә баш,

Без аңа үзебез баш булыйк.

Яманлык җиңелсен дисәк без,

Яхшылык эшләргә ашыгыйк.

Ходайның һәр бирмеш көнендә

Бер матур як белән ачылыйк :

Һәркемнең гомере бер генә,

Яхшылык эшләргә ашыгыйк.

14. Шагыйрь үзенең фаҗигале язмышында  кичергән бәхетле көннәр өчен иҗаты аша  олы җанлы кешеләргә рәхмәт белдерә. Шундый олы җанлы кешеләрнең беренчесе- аның әнисе. Ана балага биргән авырлыкны үзе дә кичерешә , кайгысын бүлешә , аның күргән газапларын үз йөрәге аша үткәрә. Шагыйрь әнисенә багышлап шигырьләр яза.
15.  “Әниемә”

16. Сез кирәк

Без юлларга чыктык кына ,

Күңелдә якты теләк.

Иң дөрес , иң туры юлны

Сайлашырга сез кирәк.
Алда көрәшләр дә булыр,

Югалып калсак кинәт-

Егылганда тотынырга,

Көч бирергә сез кирәк.

Сүнгән чакта өметебез,

Калмаган чакта терәк.

Күз яшьләрен сөртә-сөртә

Юатырга сез кирәк.

Боекмас өчен күңелләр,

Кимсенмәс өчен йөрәк-

Сез кирәк әти-әниләр,

Безгә һәрчак сез кирәк.

17. Казан хастәханәләрендә ятканда Ф.Яруллин урта мәктәпне тәмамлый, университетка укырга керә. Студент елларында аның шигъри таланты ачыла. Бу үрләрне яулаганда  укытучыларның ярдәме зур була. Аларга багышлап ул “Сез иң гүзәл  кеше икәнсез” дигән җыр яза.

 Җыр “Сез иң гүзәп кеше икәнсез”

18. Тормышым авыр арба

Йөгем гел артып бара,

Арбам күптән туктар иде

Мәхәббәт тартып бара,-ди автор үзенең шигырендә.  Мәхәббәт белән яшәү , гаилә бөтенлеге Фәнис абыйны бәхетле итә, иҗатына дәрт өстәп тора. Нурсөя апа шагыйрьнең гомерлек тормыш иптәше, ярдәмчесе. Фәнис абый үзе :”Минем секретарь-машинисткам да , шоферым да , шәфкать туташым да һәм сөйгән ярым да Нурсөя,”-ди бу турыда.  Шагыйрьнең иҗатында мәхәббәт темасы зур урын алып тора. Монда , һичшиксез, Нурсөя апаның да өлеше зур. Чөнки шагыйрь аңа иң матур җырларын багышлаган.
19 . Халыкка хезмәт итү , җир яктылыгы , кешеләр бәхете өчен көрәш юлында кайдан көч ала соң шагыйрь ? Аның моңа да җавабы әзер :

  Яшәргә көч бетеп,

Бик каты арганда,

Яңадан тормам дип,

Түшәккә ауганда-

Мусалар, Алишлар

Килә дә алдыма,

Көч бирә тәнемә,

Дәрт бирә җаныма. 

20. Ф.Яруллин иҗатының кайсы ягын гына алып карама , аның дөньяга , яшәешкә  үзенә генә хас фәлсәфи карашын , җәмгыятьтә бара торган вакыйгаларга мөнәсәбәтен күрәсең . Шагыйрьләр , әдипләр күп , әмма шәхесләр аз. Ф.Яруллинның иҗаты –зур шәхеснең дөньяга карашының обрвазлар аша фәлсәфи чагылышы  ул. 
21. Фәнис Яруллинның тормыш юлы – ул искиткеч рухи көч, кеше үз кимчелекләреннән өстен була алу, акыл hәм талантның ихтыярсызлык hәм төшенкелекне җиңә алуының күркәм үрнәге
22. Татарстанның халык шагыйре , Г.Тукай һәм М.Җәлил исемендәге Дәүләт премияләре лауреаты Фәнис Яруллин иҗаты укучылар күңелендә мәңге сакланыр. Язмамны шагыйрьнең үз шигыре белән тәмамлыйсым килә:

…Без янмаган хисләр сезгә кала,

Без ачмаган дөнья серләре.

Без язмаган җырлар сезгә кала,

Без менмәгән дөнья үрләре.

Без башлаган эшләр сезгә кала,

Дөнья кала сезгә тулаем…

